
Scéal Béaloideasa Rúiseach

Insint Ghaeilge le Séamus Ruiséal


Fadó, fadó, mhair feirmeoir beag. Fuair a bhean bás agus fágadh é agus triúr iníon aige. Theastaigh ón bhfear bocht cailín aimsire a thabhairt isteach chun cabhrú le hobair an tí. Ach dúirt Maryushka, an iníon is óige:


“Níl aon ghá againn lena leithéid. Déanfaidh mise féin obair an tí.” Socraíodh ar sin sa deireadh. Rinne sí obair an tí ar fad agus is í a bhí go maith chuige. Bhí an t-athair an-cheanúil uirthi agus bhí an-áthas air go raibh a iníon ag éirí suas ina cailín maith oibre agus í cliste chomh maith. Agus ina theannta sin bhí sí an-dathúil. Ní raibh an bheirt iníon eile, a bhí éadmhar agus sprionlaithe, chomh dathúil léi, ach bhí siad an-fhaiseanta. Thugaidís an lá go léir ag cur péinte agus púdar orthu féin. Bhídís i gcónaí ag triail gúnaí nua orthu féin, nó bróga nua nó fiú hataí nua.


Lá amháin bhí an t-athair ag dul ar an aonach agus d’fhiafraigh sé de na hiníonacha cad ba mhaith leo ón aonach.

D’fhreagair an bheirt chríonna agus dúirt:

“Ceannaigh seál an duine dúinn agus bláthanna móra óir greanta orthu.”

D’fhan Maryushka ina seasamh gan focal aisti.

“Agus cad a cheannóidh mé duitse, a Mharyushka?” arsa an t-athair.

“Ceannaigh ceann de chleití Fhinist, Seabhac Seilge na Súile Gile dom,” ar sise.

Nuair a d’fhill an t-athair ón aonach, bhí an dá sheál aige ceart go leor, ach níor éirigh leis an cleite a fháil cor ar bith. 

Tamaill ina dhiaidh sin bhí an t-athair ag dul ar an aonach arís. Bhí an t-áthas ar na deirfiúracha agus lorg siad bróga arda orthu ar a n-athair.

Arís lorg Maryushka an rud céanna.

“Ceannaigh dom ceann de chleití Fhinist, Seabhac Seilge na Súile Gile,” ar sise.

Thug an t-athair an lá go léir ar an aonach. Cheannaigh sé na bróga arda ach theip air an cleite a bhí ó Mharyushka a aimsiú.

Tháinig an lá a raibh an t-athair ag dul ar an aonach don tríú huair agus dúirt an bheirt chríonna leis roinnt gúnaí a cheannach dóibh. Ach b’é an scéal céanna ag Maryushka é. Ní raibh uaithi ach ceann de chleití Fhinist.

Cé gur thug an t-athair an lá ar fad ag lorg an chleite, níor éirigh leis a leithéid de chleite a fháil. Ag fágáil an bhaile mhóir dó bhuail sé le seanfhear críonna.

“Dia dhuit, a sheanduine chóir!”

“Dia is Muire dhuit, a dhuine uasail! Agus cá bhfuil do thriall?”

“Táim ar mo bhealach abhaile go dtí mo bhaile féin. Ach tá aon ní amháin ag déanamh buartha dom. Lorg an iníon is óige agam cleite de chuid Fhinist, Seabhac na Súile Gile, agus theip orm ceann a fháil le ceannach.”

“Tá ceann de na cleití sin agamsa, ach ceann ar leith is ea é. Mar sin féin beodh áthas orm é a thabhairt do fhear uasal mar thusa.” Thóg an seanfhear críonna an cleite amach agus bhronn sé ar an bhfeirmeoir é. D’fhéach sé cosúil le aon chleite eile.

Ar aghaidh leis abhaile ansin agus ionadh air cad chuige an raibh a leithéid de chleite ó Mharyushka.

Ar aon chuma thug sé na bronntanais do na hiníonacha. Chuir na deirfiúracha mór na gúnaí deasa orthu agus thosaigh siad ag gáire faoi Mharyushka agus á griogadh agus á rá léi:

“Tá tú i do amadán anois agus is mar sin a bheidh tú go deo. Seo leat, sáigh do chleite i do chuid gruaige agus beidh tú an-deas ag féachaint!”

Ní dúirt Maryushka tada ach d’imigh sí léi agus nuair a bhí gach duine eile imithe a chodladh chaith sí an cleite ar an urlár agus ar sise os íseal:

“A Fhinist, a chroí, a Sheabhaic Seilge na Súile Gile, tar chugam, mo mhuirnín bán!”

Go tobann tháinig fear breá óg i láthair agus é chomh dathúil sin nárbh fhéidir cur síos ná inseacht scéil a dhéanamh air.  Ar maidin léim an fear óg amach ar an urlár agus d’iompaigh ar ais ina Sheabhac Seilge. D’oscail Maryushka an fhuinneog dó agus d’eitil sé leis in airde sa spéir ghorm.

Trí uair as a chéile a ghlaoigh Maryushka ar an bhfear óg teacht ina láthair. Ar maidin ansin, d’iompaigh sé ar ais arís ina Sheabhac Seilge agus d’eitil sé in airde sa spéir ghorm. San oíche thagadh sé ar ais arís chuig Maryushka ina fhear óg álainn. Ar an gceathrú lá thug deirfiúracha Mharyushka faoi deara cad a bhí ag titim amach agus dúirt siad lena n-athair é.

“A iníonacha ionúine,” ar seisean leo, “an rud is fearr is féidir libhse a dhéanamh ná súil ghéar a choimeád ar na cúrsaí seo.”

“Tá go maith,” ar siad, “feicfimid cad a tharlóidh amach anseo.”

Ghreamaigh siad sceana géara ar fhráma na fuinneoige. Ansin chuaigh siad i bhfolach agus d’fhan siad ag faire. Sa deireadh chonaic siad an Seabhac Seilge ag teacht go dtí an fhuinneog, ach níor fhéad sé teacht isteach chuig Maryushka. Thriail sé arís agus arís eile ach ní dhearna sé ach a bhrollach a ghearradh go domhain ar na sceana géara. Bhí Maryushka go sámh ina codladh agus ní raibh a fhios aici cad a bhí ag titim amach. Ansin labhair an Seabhac Seilge agus dúirt:

“Ní mór duitse a bhfuil grá agat dom teacht agus mé a lorg. Ach ní bheidh sé ró-éasca. Aimseoidh tú mé nuair a bheidh trí phéire bróg iarainn caite agat, nuair a bheidh trí bhachall iarainn briste agat agus nuair a bheidh trí chaipín iarainn caite agat.”

ChualaMaryushka an chaint sin ar fad agus léim sí amach as an leaba. D’fhéach sí an fhuinneog amach ach ní raibh aon radharc le fáil ar an Seabhac Seilge aici. Ní raibh le feiceáil ach rian fola ar bhonn na fuinneoige. Ghol Maryushka go fuíoch. Ghlan sí an fhuil lena deora féin agus nuair a bhí an méid sin déanta aici, is amhlaidh a fhéach sí níos dathúla fós.

Chuaigh sí go dtí a hathair agus dúirt:

“Na bí dian orm, ná crosta liom, a athair, ach lig dom dul ar thuras fada. Má mhairim, buailfimid le chéile arís. Má fhaighim bás, ansin beidh a fhios agat gur b’shin an chinniúint a bhí i ndán dom.”

Bhí an-bhrón ar an athair an iníon ba ansa leis a bheith ag imeacht uaidh, ach thug sé a bheannacht di.

Fuair Maryushka na bróga speisialta iarainn déanta di, trí bhachall iarainn agus trí chaipín iarainn. Ansin d’imigh sí léi ar an turas an-fhada seo chun teacht suas le Finist, Seabhac Seilge na Súile Gile.

Shiúil sí trí na páirceanna móra leathana. Ghabh sí thar fhoraoiseacha duaiseacha agus thar shléibhte arda. Gheal ceol na n-éan a croí. Nigh sí a haghaidh in uiscí na sruthán agus na lochán. Thug na foraoiseacha fothain di. Ní fhéadfaí díobháil a dhéanamh di. thagadh na mic tíre liatha agus na béir rua agus na sionnaigh agus na hainmhithe go léir suas chuici. Chaith sí péire amháin bróg iarainn, bhris sí bachall amháin iarainn agus chaith sí caipín amháin iarainn. 

Lá amháin ar shroichint mhóinéir di, chonaic Maryushka bothán adhmaid ina sheasamh ar chosa cearca. Bhí sé ag casadh timpeall agus timpeall gan stad. Labhair Maryushka leis:

“A bhotháin adhmaid, a bhotháin adhmaid, fan socair nóiméad agus iompaigh do chúl chuig na coillte agus d’aghaidh chugamsa! Teastaíonn uaim teacht isteach. Teastaíonn uaim rud éigin a ithe agus mo shuaimhneas a ghlacadh.”

Stop an bothán díreach mar a dúirt Maryushka leis, a chúl chuig na coillte agus a aghaidh os comhair Maryushka. Isteach léi sa bhothán admhaid agus istigh ann chonaic sí an tsean-chailleach Baba-Yagá luite ansin agus a cosa i gcúinní éagsúla an tseomra aici, a beola casta timpeall ar bhíma adhmaid agus a srón ag fás suas trín tsíleáil.

Chonaic Baba-Yagá Maryushka agus lig sí gnúsacht aisti.

“Feo, feo! Faighim boladh fhuil an Rúisigh uait. A mhaighdin chóir, tá fuadar éigin fút, nó tá tú ag teicheadh ó rud éigin?”

“Tá, a shean-chailleach, tá Finist, Seabhac Seilge na Súile Gile á lorg agam.”

“A chailín mo chroí, tógfaidh sé sin tamall fada ort. Tá do Sheabhac Seilge breá i bhfad ón áit seo i ríocht thar na cnoic is na gleanntáin. Tá sé curtha faoi gheasa ag an mBandraoi agus tá siad pósta lena chéile anois. Seo, beir leat an pláta airgid seo agus an ubh óir.

Nuair a thagann tú chomh fada le ríocht an Bhandraoi sin beidh ort dul ag obair aici mar chailín aimsire. Nuair a bheidh obair an lae críochnaithe agat cuir an ubh ar an bpláta agus tosóidh sí ag rólláil timpeall. Beidh an Bandraoi ag iarraidh í a cheannach uait ach ar d’anam ná díol léi í. Lorg cead uirthi Finist a fheiceáil.”

Ghabh Maryushka buíochas leis an tsean-chailleach agus bhuail sí bóthar arís. D’éirigh an fhoraois an-dorcha. Bhí oiread eagla ar Mharyushka nár fhéad sí coiscéim eile a thógáil.

Tháinig cat suas chuici. Léim sé chuici agus thosaigh ag crónán.

“Ná bíodh aon eagla ort, a Mharyushka,” arsa an cat, “ach siúl leat ar aghaidh i gcónaí. Cuirfear níos mó eagla ort, ach beidh ort leanacht ort agus ar d’anam ná féach siar go deo.”

Chuimil an cat a dhroim ar chosa Mharyushka agus d’imigh glan as amharc. Shiúil Maryushka léi trí na coillte a bhí ag éirí níos dorcha ar feadh an ama.

Ar aghaidh léi, áfach, nó go raibh péire eile bróg iarainn caite aici, bachall eile iarainn briste aici agus caipín eile iarainn caite aici. Ansin tháinig sí ar bhothán eile adhmaid ar chosa cearca. Timpeall air bhí fál caolach. Ar chuile chuaille bhí blaosc agus istigh i ngach blaosc bhí solas ar lasadh. Labhair Maryushka agus dúirt:

“A bhotháin adhmaid, a bhotháin adhmaid, iompaigh do chúl chuig na coillte agus d’aghaidh chugamsa. Teastaíonn uaim teacht isteach. Teastaíonn uaim rud éigin a ithe agus mo shuaimhneas a ghlacadh.”

Stop an bothán díreach mar a dúirt Maryushka leis, a chúl chuig na coillte agus a aghaidh os comhair Maryushka. Isteach léi sa bhothán adhmaid agus istigh ann chonaic sí sean-chailleach Baba-Yagá eile, luite ansin faoi mar a bhí an tsean-chailleach sa chéad bhothán adhmaid. 

Chonaic an Baba-Yagá seo Maryushka agus lig sí gnúsacht aisti.

“Feo, feo! Faighim boladh fhuil an Rúisigh uait. A mhaighdin chóir, tá fuadar éigin fút, nó tá tú ag teicheadh ó rud éigin?”

“Tá, a shean-chailleach, tá Finist, Seabhac Seilge na Súile Gile á lorg agam,” arsa Maryushka.

“Ar thug tú cuairt ar mo dheirfiúr an Baba-Yagá eile?”

“Thug mé.”

“Tá go maith, a chailín chóir, cabhróidh mé leat. Beir leat an fráma bróidnéireachta seo agus an tsnáthaid óir. Déanfaidh an tsnáthaid an bhróidnéireacht uaithi féin agus beidh agat veilbhit chraorag le snáth óir agus airgid. Beidh an Bandraoi ag iarraidh na nithe seo a cheannach uait, ach ná díol léi iad. Lorg cead uaithi Finist a fheiceáil.”

Gabh Maryushka buíochas leis an tsean-chailleach agus bhuail sí bóthar arís. Líon an fhoraois le glórtha arda agus le feadaíl agus lasadh an áit go léir ag solas na mblaoscanna. Tháinig eagla cheart ar Mharyushka. Go tobann rith madra suas chuici. 

“Ná bíodh aon eagla ort, a chailín óig mo chroí. Lean ar aghaidh leat. Cuirfear a thuilleadh eagla fós ort ach beidh ort leanacht ort i gcónaí agus ar d’anam ná féach siar go deo.”

Agus an méid sin ráite aige d’imigh an madra glan as amharc. Lean Maryushka ar aghaidh agus d’éirigh an choill níos dorcha fós. Scríob géaga na gcrann a cosa agus rug ar a muinchillí. Ach lean Maryushka léi agus níor fhéach sí siar oiread agus uair amháin. I gceann tamaill eile bhí an tríú péire bróg iarainn caite aici, an tríú bachall iarainn briste agus an tríú caipín iarainn caite leis aici. Tháinig sí amach ón gcoill ansin ag áit a raibh bothán eile adhmaid ar chosa cearca. Timpeall air bhí fál caolach. Ar chuile chuaille bhí blaosc capaill agus istigh i ngach blaosc acu bhí solas ar lasadh. Labhair Maryushka agus dúirt:

“A bhotháin adhmaid, a bhotháin adhmaid, iompaigh do chúl chuig na coillte agus d’aghaidh chugamsa.”

Stop an bothán díreach mar a dúirt Maryushka leis, a chúl chuig na coillte agus a aghaidh os comhair Maryushka. Isteach léi sa bhothán adhmaid agus istigh ann chonaic sí an tríú sean-chailleach Baba-Yagá luite ansin faoi mar a bhí an bheirt eile san dá bhothán roimhe sin.

Chonaic Baba-Yagá Maryushka agus lig sí gnúsacht aisti.

“Feo, feo! Faighim boladh fhuil an Rúisigh uait. A mhaighdin chóir, tá fuadar éigin fút, nó tá tú ag teicheadh ó rud éigin?”

“Tá, a shean-chailleach, tá Finist, Seabhac Seilge na Súile Gile á lorg agam,” arsa Maryushka. 

“Beidh sé an-dian ort é a aimsiú, a stóirín, ach cabhróidh mise leat. Beir leat an clár airgid cardála seo agus an fhearsaid óir láimhe. Sníomhfaidh sí uaithi féin nuair a thógfaidh tú i do láimh í. An snáth a thiocfaidh aisti, beidh sé mar ór buí.”

“Go raibh maith agat, a shean-chailleach,” arsa Maryushka. 

“Éist go fóill liom go ndéarfaidh mé leat cad a tharlóidh. Beidh an Bandraoi ag iarraidh an fhearsaid óir a cheannach uait, ach ná díol léi í. Lorg cead uaithi Finist a fheiceáil.”

Ghabh Maryushka buíochas ó chroí le Baba-Yagá agus d’fhág slán aici. Líon an fhoraois le glórtha arda aisteacha agus le feadaíl. Bhí ulchabháin ag guairneán os a ceann in airde. Rith lucha amach as na poill agus suas leo go dtí Maryushka.

Ansin thug sí faoi deara go raibh mac tíre ag tabhairt truslóga ina treo.

“Ná bí ag caoineadh, a Mharyushka,” arsa an mac tíre. “Léim ar mo dhroim agus ná féach siar.”

Léim Maryushka in airde ar dhroim an mhic tíre agus ar aghaidh leo beirt. Os a gcomhair amach bhí machairí leathana agus móinéir ghlasa, aibhneacha bainne agus meala agus sléibhte arda a bhain na scamaill amach. Tar éis tamaill chonaic Maryushka pálás criostail os a comhair amach. Bhí crinnghréas ar fhrámaí na bhfuinneog go léir. Ina seasamh ag fuinneog amháin acu bhí an Bandraoi.

“Tá go maith,” arsa an mac tíre le Maryushka, “tar anuas de mo dhroim anois. Téir isteach ansin mar chailín aimsire ag an mBandraoi.”

Thuirling Maryushka agus rug léi a beart. Ghabh sí buíochas leis an mac tíre agus shiúil sí suas go dtí an pálás criostail. D’umhlaigh sí don Bhandraoi agus ar sise:

“Níl a fhios agam conas is ceart caint a chur ar do leithéid, mar nach eol dom do theideal ceart. Ach abair liom an bhfuil cailín aimsire de dhíth ort?”

D’fhreagair an Bandraoi á rá:

“Tá cailín aimsire á lorg agam le tamall fada anois. Ach ní mór di a bheith ábalta sníomh agus fíodóireacht agus bróidnéireacht a dhéanamh.”

“Táimse ábalta an obair sin ar fad a dhéanamh,” arsa Maryushka.

“Tá go maith mar sin,” arsa an Bandraoi, “isteach leat agus tabhair faoin obair.”

Agus is mar sin a thosaigh Maryushka ag obair don Bhandraoi. D’oibrigh sí an lá ar fad agus ar theacht don oíche thóg sí amach an pláta  airgid agus an ubh óir agus ar sise:

“A uibh óir, rith timpeall mo phláta airgid agus taispeáin dom an té a bhfuilim i ngrá leis.”

Rith an ubh óir timpeall an phláta airgid agus bhí Maryushka ábalta Finist, Seabhac Seilge na Súile Gile a fheiceáil ann. D’fhéach sí air agus deora ina súile aici agus ar sise:

“A Fhinist, a Fhinist, a Sheabhaic Seilge na Súile Gile, cén fáth ar fhág tú mé i mo aonar ag gol go fuíoch i do dhiaidh?”

Chuala an Bandraoi Maryushka agus dúirt sí:

“Díol do ubh óir agus do phláta airgid liom, a Mharyushka.”

“Ní dhíolfaidh mé. Níl siad ar díol. Is féidir liom iad a thabhairt duit ach ligean dom Finist, Seabhac Seilge na Súile Gile a fheiceáil.”

Rinne an Bandraoi a machnamh ar feadh tamaill agus sa deireadh dúirt sí:

“Tá go maith mar sin. Bíodh sé ina mhargadh. Anocht agus é ina chodladh taispeánfaidh mé duit é.”

Nuair a tháinig an oíche, chuaigh Maryushka go dtí seomra Fhinist, Seabhac Seilge na Súile Gile. Thug sí faoi deara go raibh sé ina chodladh chomh sámh sin nach bhféadfadh sí é a dhúiseacht.

D’fhéach Maryushka ar a grá geal agus níor fhéad sí a súile a bhaint de. Phóg sí a bheola milse meala go dil agus d’fháisc sí go dúthrachtach é, ach d’fhan Finist a grá ina chodladh gan dúiseacht. 

Tháinig an mhaidin agus fós bhí Finist ina chodladh go sámh.

Chuaigh Maryushka ag obair arís an lá sin agus ag deireadh an lae thóg sí amach a fráma bróidnéireachta agus a snáthaid óir.

Ina suí ansin di agus an tsnáthaid ag obair uaithi féin, dúirt Maryushka:

“Fuaigh, fuaigh, agus déan bróidnéireacht aoibhinn do Fhinist, Seabhac Seilge na Súile Gile. Déan tuáille dó a úsáidfidh sé gach maidin.”

Chuala an Bandraoi an caint seo chomh maith.

“A Mharyushka, díol liom an fráma airgid sin agus an tsnáthaid óir.”

“Ní dhíolfaidh mé leat iad,” arsa Maryushka, “ach tabharfaidh mé duit iad ach ligean dom Finist, Seabhac Seilge na Súile Gile a fheiceáil.”

Rinne an Bandraoi machnamh ar feadh tamaill fhada agus ar deireadh dúirt:

“Tá go maith mar sin, beidh cead agat dul chuige déanach anocht.”

Tháinig an oíche. Chuaigh Maryushka go dtí seomra Fhinist ach bhí sé chomh sámh ina chodladh nár fhéad sí é a dhúiseacht.

“A Fhinist, a chroí, dúisigh, dúisigh.”

Ach d’fhan Finist, Seabhac Seilge na Súile Gile ina shámhchodladh.

Ar maidin chuaigh Maryushka ag obair arís do Bhandraoi. Thóg sí amach a clár airgid cárdála agus a fearsaid óir. Labhair an Bandraoi léi agus dúirt:

“Díol liom iad, díol liom iad.”

“Ní dhíolfaidh mé leat iad, ní dhíolfaidh mé, ach is féidir leat iad a bheith agat ach cead a thabhairt dom uair an chloig a chaitheamh le Finist, Seabhac Seilge na Súile Gile.”

“Tá go maith,” arsa an Bandraoi, agus os íseal ar sí, “ach ní bheidh tú ábalta é a dhúiseacht.”

Tháinig an oíche agus chuaigh Maryushka go dtí seomra Fhinist agus é fós ina shámhchodladh. 

“A Fhinist, a chroí, éirigh go tapaidh. Dúisigh.”

D’fhan Finist ina chodladh, áfach. Ba chuma chomh mór agus a bhí Maryushka ag iarraidh Finist a dhúiseacht bhí ag teip uirthi, agus faoin am seo bhí an mhaidin ag gealadh.

“A Fhinist, a chroí, a Sheabhaic Seilge na Súile Gile, dúisigh ar mo shonsa.”

Thosaigh Maryushka ag gol go fuíoch. Labhair sí arís le Finist ag iarraidh air óna croí amach féachaint uirthi. Leis sin thit deoir anuas ar ghualainn nocht Fhinist. Bhí an deoir chomh te sin gur dhóigh sí Finist, nach mór. Dhúisigh Seabhac Seilge na Súile Gile de gheit agus chonaic sé Maryushka os a chomhair amach. D’fháisc sé chuige í agus phóg go dil í. “An tusa atá ann dáiríre, a Mharyushka? An bhfuil trí péire bróg iarainn caite agat? An bhfuil trí bhachall iarainn briste agat? An bhfuil trí chaipín iarainn caite agat agus mise aimsithe sa deireadh agat? Fillimís beirt mar sin ar ár mbaile dúchais.”

Bhí siad ar tí imeacht abhaile nuair a chonaic an Bandraoi iad agus d’ordaigh sí go séidfí na trúmpaí chun go mbeadh a fhios ag chuile dhuine faoi fheall a céile.

Bhailigh na tiarnaí agus na ceannaithe le chéile féachaint cad é an píonós a bhí le cur ar Fhinist.

Ansin labhair Finist, Seabhac Seilge na Súile Gile:

“Cé is dóigh libh mo chéile ceart, í siúd atá go mór i ngrá liom, nó an duine a bhíonn ag díol is ag ceannach agus ag mealladh agus ag dalladh na ndaoine.”

Bhí chuile dhuine sásta gurb í Maryushka céile ceart Fhinist, Seabhac Seilge na Súile Gile.

Mhair siad beirt go sona sásta le chéile ina dhiaidh sin. Nuair a bhain siad a dtír féin amach bhí áthas agus lúcháir ar na daoine go léir. Séideadh na trúmpaí agus bhúir na gunnaí móra. Bhí a leithéid de fhéasta acu go léir go bhfuil cuimhneamh air go dtí an lá inniu féin.

